
	1.  Intshayelelo



I-Pension Scheme ne-Provident Fund

I-Western Province Building Industry Pension Scheme and Provident Fund (‘iiNgxowa-mali’) zihlinzeka abasebenzi abakushishino lokwakha kwanabondliwa ngabo ngezibonelelo zomhlala-phantsi, ezijongene nokukhubazeka kwaneinshorensi yokukhusela ubomi neyomngcwabo. 

IiNgxowa-mali zilawulwa yiBhodi, equka abameli bamalungu nababaqeshi.

I-Pension Scheme yaqala ngo-Oktobha ku-1967 ze i-Provident Fund yasungulwa ngoNovemba ku-1997. Izibonelelo zamalungu awakhetha ukutshintshela kwi-Provident Fund zenziwe zaba zezihlawulelwe ngokuzeleyo kwi-Pension Scheme kwaye ziyaqhuba zifumana inzala de abaninizo balushiye olu shishino.

Amalungu amatsha angazikhethela ukuba abe phantsi kwe-Pension Scheme okanye kwe-Provident Fund.

Iimpawu ezibalulekileyo zezi Ngxowa-mali ziyachazwa kule ncwadana, nekhutshwa njengesikhokelo kumalungu. Kambe, le ncwadana ayithathi ndawo okanye ayinabungangamsha kwimigaqo ye-Pension Scheme okanye ye-Provident Fund nangayiphi na indlela. Iikopi zemigaqo ziyafumaneka xa amalungu ezifuna.

Nayiphi na imibuzo enxulumene neeNgxowa-mali ingabhekiswa ku:

The Secretary

The Bargaining Council for the Building Industry

Private Bag X29

BELLVILLE

7535

	2.  Imiba jikelele 


Zisebenza njani iiNgxowa-mali?

I-Pension Scheme ne-Provident Fund kulula ukuziqonda.

IiNgxowa-mali zombini zisebenza njenge-akhawunti yokonga imali. Nyanga nganye, wena nomqeshi wakho nihlawula imali kwiNgxowa-mali. Abaphathi abanolwazi olukhethekileyo ngotyalo-mali batyala le mali ukuyenza ikhule. Nyaka ngamnye ulilungu leNgxowa-mali, ingeniso eyenziwe ngokutyala amagalelo yangezwa kwi’akhawunti’ yakho ikuhlobo lwenzala. Umthamo wesibonelelo sokugqibela oya kusifumana uxhomekeke kubungakanani begalelo olenzayo wena nomqeshi wakho kwiNgxowa-mali kwanokuba utyalo-mali lwale Ngxowa-mali luqhube kakuhle kangakanani na. Olu hlobo lwengxowa-mali lubizwa ngokuba yi’ngxowa-mali yegalelo eliqingqiweyo’.

Kwakufika ixesha lomhlala-phantsi, sisonke isibonelelo esikwi-Provident Fund singathathwa sisisambuku-mali, kodwa xa kunjalo sirhafiswa ngokuzeleyo ngokomyinge wakho werhafu emva kokuqwalaselwa kwazo naziphi na izaphulelo ezisemthethweni kuhlawulo lwerhafu. Irhafu kwisambuku-mali ingathityazwa ngokuthi ubani akhethe ipenshoni yenyanga, yona erhafiswa njengomvuzo wenyanga.

I-Pension Scheme ivumela ukuba kutsalwe isixa esisona sikhulu esisisinye kwisithathu emva kokuba kuqwalaselwe izaphulelo ezisemthethweni kuhlawulo lwerhafu.

Ngubani ovumelekileyo ukuba abe lilungu?

Ngabasebenzi bolu shishino nabenza igalelo lesigunyaziso ngokweZivumelwano zeBhunga loThetha-thethwano ngeMivuzo, kunye nalo naluphi na uluhlu lwabantu abavunyelwe liBhunga ukuba bathabathe inxaxheba kwezi Ngxowa-mali.

Buqala nini ubulungu?

Ubulungu buqala xa umqeshi wakho ehlawule igalelo lakho lokuqala Bargaining Council.

Buphelelwa nini ubulungu?

Uba lilungu leNgxowa-mali de ube selungelweni lokufumana isibonelelo sakho.

Ayimalini amagalelo kwaye ahlawulwa njani?
Wena nomqeshi wakho nabelana ngeendleko zokukubonelela ngezibonelelo.

Veki nganye oyisebenzayo kushishino, umqeshi wakho uya kutsala igalelo lakho emvuzweni wakho weveki, njengoko kuchaziwe kwisivumelwano somvuzo. Umqeshi wakho wenza igalelo elifanayo nelakho ze ahlawule sonke eso sixa kwiBhunga, ukuze sihlawulwe kwiNgxowa-mali.

Igalelo leveki liphelele limalunga ne-15 leepesenti lomvuzo wakho, elibandakanya iindleko zezibonelelo zeinshorensi (i-inshorensi yobomi, eyokukhubazeka nezibonelelo zomngcwabo) kwanentlawulo yokusetyenzwa kwazo.
	3.  IsiShwankathelo seziBonelelo



IMinyaka yobuDala yesiQhelo yokuThabatha uMhlala-phantsi

Iminyaka yobudala yesiqhelo yokuthabatha umhlala-phantsi ngama-60 eminyaka.

UMhlala-phantsi waPhambi kweXesha
Ungathabatha umhlala-phantsi phambi kwexesha ngomhla wokugqibela wayo nayiphi na inyanga wakube ufikelele kwiminyaka yobudala engama-55. Umhlala-phantsi phakathi kweminyaka yobudala engama-50- nengama-55 uya kuvunywa yiBhodi ngezizathu zempilo enkenenkene ebangelwe bubunzima bomsebenzi kolu shishino.

IziBonelelo zoMhlala-phantsi
Kwakufika ixesha lomhlala-phantsi, isixa-mali esilingana nesabelo sakho kwiNgxowa-mali siyafumaneka. Isabelo sakho kwiNgxowa-mali silingana:

· NeSahlulo seLungu (onke amagalelo akho kwiNgxowa-mali, kunye nazo naziphi na ezinye iimali ongaba wazitshintshela kule ngxowa-mali zisuka kweyayikho ngaphambili, kunye nenzala ezuzwe ngokutyalwa kwezi zixa-mali).

KUNYE

· Nesixa esenziwe ngamagalelo omqeshi wakho emva kokutsalwa kweendleko zezibonelelo zeinshorensi nentlawulo yokusetyenzwa kwamagalelo, kunye nazo naziphi na ezinye izixa-mali ezivela kwingxowa-mali ebikho ngaphambili, kunye nenzala ezuzwe ngokutyalwa kwezi zixa-mali.

Wakuthabatha umhlala-phantsi kwi-Provident Fund, uneendlela ezimbini ongakhetha kuzo ngokubhekisele kwisabelo sakho kwiNgxowa-mali:

· Ungasithabatha sisisixa esipheleleyo ze loo mali uyityale ngendlela othanda ngayo.

OKANYE
· Ungathenga ipenshoni kwinkampani yeinshorensi ebhalisiweyo, usebenzisa sonke okanye inxalenye yesabelo sakho kwiNgxowa-mali. Inkampani ebhalisiweyo yeinshorensi iya kuthi ngoko ikuhlawule ipenshoni ubomi bakho bonke.
Wakuthabatha umhlala-phantsi kwi-Pension Scheme, unale ndlela ilandelayo ongayikhetha ngokubhekisele kwisabelo sakho kwiNgxowa-mali:

· Ungathabatha isixa esisesona sikhulu esisinye kwisithathu.
KWAYE

· Isibini kwisithathu esiseleyo siya kusetyenziselwa ukuthenga ipenshoni kwinkampani yeinshorensi ebhalisiweyo. Inkampani yeinshorensi ebhalisiweyo iya kuthi ngoko ikuhlawule ipenshoni..

Ukuba uthabatha isixa-mali esithile kuyo nayiphi na kwezi Ngxowa-mali, sirhafiswa ngokwenqanaba lomyinge wakho werhafu nje emva kokuba kuye kwaqwalaselwa izaphulelo ezisemthethweni kuhlawulo lwerhafu. Irhafu kwisambuku-mali ingathityazwa ngokuthi ubani akhethe isibonelelo sepenshoni yenyanga.

Intengo yepenshoni

· Ipenshoni ekubhekiswa kuyo ngentla apha kufuneka ithengwe kwinkampani yeinshorensi ebhalisiweyo, ekhethwe lilungu, lungu elo elingumnini-polisi.

· Ipenshoni kufuneka ihlawulwe ubuncinane de libhubhe ilungu. Ingayipenshoni yelungu kuphela, yelungu nogxa walo ehlawulwa kwakubhubha omnye wabo okanye ipenshoni evumela ilungu ukuba lichonge indlalifa eya kuxhamla isibonelelo lakubhubha.

IziBonelelo ezijongene noKufa nokuKhubazeka
Ukuze ilungu libe nokufaneleka ukufumana iziBonelelo ezijongene noKufa kwanokuKhubazeka:

a) Kufuneka kubekho isivumelwano sengqesho okanye ubudlelwane phakathi komqeshi nelungu.

b)
Esi sivumelwano sengqesho okanye obu budlelwane phakathi komqeshi nomqeshwa kufuneka ukuba bube bebukho ubuncinane iintsuku zokusebenza ezingama-40 phambi kokwehla kwesiganeko esibangela ukuba kwenziwe ibango lezibonelelo ezijongene nokufa okanye ukukhubazeka.

c)
Amagalelo enziwa kwi-Pension Scheme okanye kwi-Provident Fund egameni lelungu kufuneka abe ahlawulelwe ngokupheleleyo iintsuku ezingama-40 ezichazwe kumhlathi (b) kwiintsuku ezingama-50 zokugqibela zokusebenza.  ezingazolishumi iiveki ezikhankanywe ku(b), kungenjalo, Ukuba alihlawulwanga eli galelo ngesizathu esivakalayo (esifana nokudendwa okanye ukugula) ixesha elithile ngezo ntsuku zingama-40 zokusebenzai, ezo ntsuku zokusebenza zingama-40 ziya kwandiswa ngexesha elilingana nelo kungenziwanga ntlawulo ngalo.

d)
Ukuba ilungu liyabhubha okanye likhubazeka umphelo kwiintsuku ezingama-30 zokuyeka kwalo ingqesho, ilungu lisaya kuba selungelweni lokuxhamla izibonelelo ezijongene nokufa kwanokukhubazeka.

IziBonelelo ezijongene noKufa

Isixa nohlobo ekuhlawulwa ngalo
Ukuba ilungu liyabhubha phambi kokuba lenze ibango kwiNgxowa-mali, isibonelelo seinshorensi yobomi esilingana nomvuzo wonyaka welungu ophinda-phindwe ngenani lamagalelo ngokwesi sicwangciso nemiqathango:

	INani lamaGalelo ahlawulwe ngeVeki
	INani lemiVuzo ngoNyaka

	Ukuya kutsho kwiiveki ezili-10
	Ngumnqongo, ngaphandle: kwaxa kusihla ingozi: 1½

	Ukususela kwiiveki ezili-11 ukuya kutsho kwezingama-97
	1½

	Ukususela kwiiveki ezingama-98 ukuya kutsho kwezili-145
	2½

	Ukususela kwiiveki ezili-146 ukuya kutsho kwezili-195
	3½

	Ezili-196  okanye ngaphezulu
	4


Izibonelelo ezihlawulwa amalungu angena kufumana isibonelelo seinshorensi yobomi
Kwakubhubha ilungu elingaphantsi kweminyaka yobudala yomhlala-phantsi yesiqhelo nelingekathabathi mhlala-phantsi, isixa-mali esilingana nesabelo selungu kwiNgxowa-mali siyahlawulwa.

Uhlobo lwentlawulo yesibonelelo seinshorensi yobomi esihlawulwa amalungu aselungelweni:

(a)
Ukuba ilungu lishiya ngemva ugxa walo, ugxa walo uya kuba nelungelo lokuzikhethela ipenshoni ngesixa sisonke sesabelo asifumene kwiiNgxowa-mali sihlangene nesibonelelo seinshorensi yobomi, OKANYE aguqule sonke eso sibonelelo asenze sibe yimali angayifumana kwangoko.

(b)
Ukuba ilungu alishiyi gxa walo ngemva, isabelo sakhe kwiiNgxowa-mali kwakunye nesibonelelo seinshorensi siphelele siya kuhlawulwa kwabo bondliwa nguwe okanye abo ubachongileyo.

IziBonelelo zeInshorensi yoMngcwabo

Ukuze libe selungelweni lokufumana ezi zibonelelo zingezantsi apha, ilungu kufuneka ubuncinane lenze igalelo ngeveki iiveki ezili-13 (iintsuku ezingama-65) kwiintsuku ezili-150 ezandulela ukwenziwa kwebango, 

OKANYE

Igalelo elinye ngeveki (iintsuku ezintlanu) kwiveki eyandulela ukwenziwa kwebango.

Ilungu elithi ligule iintsuku ezili-150 phambi kokubhubha kwalo okanye kwabondliwa lilo liseselungelweni lokuxhamla kwizibonelelo ezijongene nomngcwabo ukuba ilungu lagula laze lahlawulwa yiNgxowa-mali yeeNtlawulo zokuGula ngelo xesha. Oku kuthetha ukuba xa kungenzeka ukuba ilungu libe alikwazanga ukwenza iintlawulo zemihla ngemihla ezingama-65 ngexesha leentsuku ezili-150 phambi komhla wesiganeko, ixesha ilungu elahlawulelwa ngalo kwiNgxowa-mali yeeNtlawulo zokuGula liya kuqwalaselwa ukuze kube nokufunyaniswa ukulungela kwalo ukuxhamla.

Ezi zixa-mali zilandelayo zihlawulwa zisisambuku:

Ngelungu                                                                                       :
Ama-R10 000

Ngogxa walo                                                                                  :
Ama-R10 000

Ngabantwana abaminyaka yobudala ili-14 ukuya kwengama-21  :
Ama-R10 000

Ngabantwana abangaphantsi konyaka ukuya kweli-13 ubudala   :
Ama-R6 000

Ngemfambilini (Umntwana ozelwe engasekho)                             :
Ama-R6 000

(Umntwana okhubazekileyo ufumana ukhuseleko lweinshorensi ubomi bakhe bonke)

I-inshorensi yabantwana abaminyaka ingama-21 inatyiselwa kwiminyaka engama-25 kubantwana abafunda isigxina okanye abakhubazekileyo.

I-inshorensi ngokubhekisele kwilungu eliyintloko, ugxa walo oselungelweni nabantwana abaselungelweni lokuyixhamla inexesha lokulinda eliziinyanga ezintandathu phambi kokuba kwenziwe ibango ngokubhekisele kukufa okuzenzekeleyo. Ngoko, ngeenyanga ezintandathu zokuqala emva kokuqaliswa ukutsala, ilungu eliyintloko, ugxa walo oselungelweni nabantwana abaselungelweni lokuxhamla kule inshorensi baya kuhlawulelwa kuphela xa kusehla ukufa okungazenzekelanga. Esi sibonelelo siyaphelelwa kwakufika iminyaka yobudala yesiqhelo yokuthabatha umhlala-phantsi. Ngoko, amalungu kunye nabondliwa ngawo aya kufumana ukhuselo lwale inshorensi unyaka omnye ngaphandle kokwenziwa kwamagalelo kwakhona.

ISibonelelo sokuThuthwa komzimba

Le Polisi ejongene noMngcwabo isekwanesibonelelo sokuthuthwa komzimba 

Esi sibonelelo sivumela ukuthuthwa komzimba ngenqwelomafutha okanye ngenqwelomoya:

· Ukusuka naphi na eMzantsi Afrika, eLusuthu, eSwazini, eZimbabwe, eButswana, eNamibia okanye eMozambikhi (ezantsi kweqondo lama-22 lesibanzi);

· Ukuya kutsho kwikhaya labangcwabi elikufutshane nendawo ekuza kungcwatyelwa kuyo eMzantsi Afrika.

Isizalwane esinye sivumelekile ukuba sikhaphe umzimba ukuya kutsho kwikhaya labangcwabi, kwaye, ukuba kuyafuneka, kuya kubonelelwa ngendawo yokulala de kube yintsasa elandelayo ngaphandle kokongeza kwiindleko ukuba ukufa kuthi kuhle eMzantsi Afrika.

Indlela yokufikelela kwesi sibonelelo

Nceda qaphela ukuba kuqala kufuneka uqhagamshelane neZiko loNcedo leBhunga ukuze ube nokufumanisa ukuba ngaba uselungelweni lokuxhamla na kwizibonelelo ezijongene nomngcwabo.

Emva kokungqina kwiZiko loNcedo leBhunga, izizalwane zelungu zinakho ukuxhamla kwesi sibonelelo ngokunokwazo okanye ngoncedo lomqeshi welungu, ngokutsalela iziko lonxibelelwano elikhethekileyo lakwa-Sanlam elisebenza iiyure ezingama-24 kwanombolo 0860 004 080.

Abatsali-mnxeba kufuneka babonelele ngolu lwazi lulandelayo:

· Igama nenombolo yesazisi kamfi

· Igama nekhodi yePolisi (ikhodi yePolisi ye-Pension Scheme ngu-18674 ze eye-Provident Fund ibe ngu-18675)

· Indawo apho kuhle khona ukufa

IziBonelelo ezijongene nokuKhubazeka

Ukuba ilungu likhubazeka ngokupheleleyo umphelo phambi kweminyaka yobudala engama-55 ze linikezele ngobungqina bukagqirha obanelisayo kwiBhunga, kuya kukhutshwa isibonelelo esijongene nokuKhubazeka.

Isixa-mali

Isixa-mali esisibonelelo sokukhubazeka samalungu athi akhubazeke silingana nepenshoni ehlawulwa ngenyanga ngokwesi sicwangciso nemiqathango ilandelayo, nesingayi kuba ngaphezulu kwama-R45 000 ngenyanga:

	INani lamaGalelo eVeki
	Umyinge woMvuzo woNyaka ohlawulwa njengePenshoni yeNyanga

	Ukuya kutsho kwiiveki ezili-10
	Ngumnqongo, ngaphandle kwaxa kusehla ingozi: Ngama-30 ekhulwini

	ukususela kwiiveki ezili-11 ukuya kutsho kwezingama-97
	Ngama-30 ekhulwini

	ukususela kwiiveki ezingama-98 ukuya kutsho kwezili-145
	Ngama-40 ekhulwini 

	Ukususela kwiiveki ezili-146 ukuya kutsho kwezili-195
	Ngama-50 ekhulwini 

	Iiveki ezili-196 okanye ngaphezulu
	Ngama-60 ekhulwini 


*  Umvuzo wenyanga ulingana nomvuzo wonyaka uhlulwe kali-12.

Esi sibonelelo siyaqhuba sihlawulwa de ilungu lichache, libhubhe okanye lifike kwiminyaka yesiqhelo yokuthabatha umhlala-phantsi, nayiphi na enyenzeka kuqala kwezi.

Ngexa ilungu likhubazekile, lihlala lililungu leNgxowa-mali. Amagalelo elungu nawomqeshi walo ayaqhuba kwaye asekelwe kumvuzo welungu ngexesha lokukhubazeka kwalo.

Ilungu lisekwaqhuba lineinshorensi elibonelela ngezibonelelo ezijongene nokufa phambi kokuthatha umhlala-phantsi kwaye ezi zibonelelo nazo zisekwasekelwe emvuzweni welungu ngexesha lokukhubazeka kwalo. Xa isibonelelo somvuzo siphela xa ilungu lifika kwiminyaka yomhlala-phantsi izibonelelo eziqhelekileyo ezikhutshwa ngomhlala-phantsi ziyafumaneka.

IZigulo eBezikho kwangaPhambi kokuThatha iInshorensi

Imiqathango yepolisi imisela ukuba ukuba ilungu lithi likhubazeke kwiinyanga ezili-12 liqalisile engqeshweni okanye ngomhla woku-1 kuDisemba 2005, nayiphi na eyenzeka mva kwezi, ngenxa yesigulo ebelisinyangelwa iinyanga ezi-6 phambi kwale mihla ichaziweyo, kuya kuhlawulwa isabelo esicuthiweyo okanye kungahlawulwa sabelo kwaphela.

Ukurhoxa
Ilungu elithi lishiye ingqesho kolu shishino phambi kwexesha lokuthabatha umhlala-phantsi, linakho ukuzikhethela kwezi ndlela zilandelayo:

Imali yembuyekezo

Ilungu kufuneka linike iBhodi isaziso esibhaliweyo esichaza ngenjongo yelungu yokushiya kolu shishino. Kulindwa ixesha eliziinyanga ezili-12 phambi kokwenziwa kwentlawulo. Lakuphela ixesha lokulinda, uya kuba nelungelo lokufumana imali yembuyekezo elingana nesabelo sakho kwiNgxowa-mali.

Ilungelo lokukhetha isibonelelo esihlawulelwe sagqitywa

Ilungu lingenza isicelo esibhaliweyo kwiBhodi sokuba lingasithabathi isabelo salo esikwiNgxowa-mali, ukuze lifumane isabelo salo esihlawulelwe ngokuzeleyo ngokwemigaqo yeNgxowa-mali esebenza kwakufika iminyaka yobudala yomhlala-phantsi.

Ukutshintshela isabelo kwenye ingxowa-mali
Ilungu livumelekile ukutshintshela isibonelelo sokurhoxa emsebenzini kwenye ingxowa-mali esekelwe izibonelelo zomhlala-phantsi nevunywe yiBhodi.

	4.  Iimali-mboleko zokuthenga izindlu 


Ilungu elinqwenela ukuthenga indawo yokuhlala kubandakanywa isiza okanye ukuphucula indlu elihlala kuyo okanye ekuhlala kuyo abo bondliwa lilo ngokuthi liyandise, livumelekile ukwenza isicelo semali-mboleko yendlu kwiBhunga, kuphela ukuba umqeshi uyavuma ukutsala ze agqithisele loo ntlawulo kwibhanki.

Amaxwebhu adingwa lilungu:

Uxwebhu olwaziwa njenge-FICA (iKopi yeSazisi, iAkhawunti kaMasipala)

Iakhawunti yeenkonzo zikamasipala okanye itayitile yentengo engqina ukuba indawo leyo yeyelungu

Izicwangciso zesakhiwo esiza kwakhiwa OKANYE eseenguqu eziza kwenziwa kwisakhiwo

IMimandla yaseMaphandleni: Incwadi evela kwinkokeli yoluntu echaza ukuba umhlaba ngowelungu

	5.  UMthetho woQhawulo-mtshato


Nceda qaphela ukuba, ngokoMthetho woQhawulo-mtshato wango-1989, abatshati abatshate phantsi kwenkqubo yokwabelana ngobunini bempahla okanye ngokwendlela elawula impahla eqokelelwe emtshatweni bangabelwa inxalenye yesibonelelo somhlalaphantsi/sokuzibekela imali yinkundla yoqhawulo-mtshato. Omabini amaqela achaphazeleka kuqhawulo-mtshato kufuneka avumelane ngokwabiwa ngokutsha kwezinto zawo kulungiselelwa isivumelwano soqhawulo-mtshato. Isixa senzala kwipenshoni esabelwa iqabane lomtshato elingelo lungu ngokwesabelo seCandelo 7(8) loqhawulo-mtshato kufuneka sibe yinxalenye yesivumelwano soqhawulo-mtshato, kwaye iNgxowa-mali kufuneka yaziswe ngeso sabelo. (Amaxwebhu okuqala kufuneka athiwe thaca kule ofisi.)

	6.  ICebo loTyalo-mali




IiNgxowa-mali zoShishino lokwAkha ziingxowa-mali zegalelo eliqingqiweyo, nto leyo ethetha ukuba ukuqhuba kakuhle nokungaqhubi kakuhle kotyalo-mali yimhemhe yelungu. Ingeniso eyenziwe yingqokelela yamagalelo elungu kwanamanye amagalelo athe ahlawulwa kwiNgxowa-mali anefuthe elivakalayo kwisibonelelo selungu esihlawulwa ngomhlala-phantsi.

Ngenxa yesi sizathu, iBhodi iye yamkela icebo lobuchule elijonge ukukhulisa, kananjalo nokukhusela inkunzi kangangoko.

IBhodi ikwatyumbe abaphathi botyalo-mali abohlukeneyo ukuze ingabeki amaqanda engobozini enye.

IBhodi ngumsebenzi wayo ukubeka esweni aba baphathi kwanokuqinisekisa ukuba benza umsebenzi wabo ngokwemigangatho abayisikelweyo nangokufanayo noogxa babo abakolu shishino.

	7.  Utyumbo lweeNdlalifa




Kungani kufuneka iindlalifa zityunjiwe?

Izibonelelo ezijongene nokufa ezikwingxowa-mali yomhlala-phantsi aziyo nxalenye yelifa lakho wakubhubha, kwaye ngenxa yoko, azina kwabiwa ngokomyolelo welifa elibhaliweyo. Indlela ekukuphela kwayo ongabonakalisa ngayo ukuba ezo mali mazabiwe njani na wakubhubha, kukutyumba iindlalifa. Indlela elabiwa ngayo ilifa, kambe, ixhomekeke kwiBhodi.

Ngokwezibonelelo zecandelo 37C le-Pension Funds Act (‘uMthetho)’, nasiphi na isibonelelo esihlawulwa yingxowa-mali kwakubhubha ilungu asiyi kuba yinxalenye yempahla elilifa elishiywe lilungu, koko siya kwabiwa ngale ndlela ilandelayo:

a) Ukuba ingxowa-mali ithi zingadlulanga iinyanga ezili-12 libhubhile ilungu iqaphele okanye ikwazi ukulanda umkhondo womntu okanye abantu ababesondliwa lilungu, eso sibonelelo siya kuhlawulwa komnye okanye kubo bonke abo bantu, ngokulinganayo, ngokubona kweBhodi.

b) Ukuba ingxowa-mali ayiqapheli okanye ayifumani mkhondo wakhe namphi na umntu obesondliwa lilungu zingadlulanga iinyanga ezili-12 libhubhile ilungu, libe ilungu lalibhale phantsi ukuba lityumba bani ongengomntu owayesondliwa lilo, isibonelelo okanye eso sahlulo sesibonelelo esibhalwe phantsi lilungu kwaze kwaziswa ingxowa-mali ngaso siya kuhlawulwa loo mtyunjwa siyintsalela yemali eshiyeke kwakuba kuhlawulwe amatyala elungu, ukuba ilifa lelungu lishokoxekile.

c)
Ukuba ilungu linomntu okanye abantu abebesondliwa lilo kwaye libhale phantsi libhalela ingxowa-mali liphawula umtyunjwa okanye abatyunjwa amabafumane isibonelelo okanye isahlulo sesibonelelo esichazwe kwingxowa-mali, sibhalwe phantsi lilungu, ingxowa-mali iya kuthi zingadlulanga iinyanga ezili-12 zokubhubha kwelungu ihlawule isibonelelo okanye isahlulo saso kulowo ubesondliwa lilungu okanye umtyunjwa ngendlela iBhodi eya kuyifumanisa iyeyanelisayo.

d)
Ukuba ingxowa-mali ayiqapheli okanye ayifumani mkhondo wakhe nabani na owayesondliwa lilungu zingedlulanga iinyanga ezili-12 libhubhile ilungu kwaye ukuba ilungu alina mtyunjwa, isibonelelo eso siya kuhlawulwa kwilifa lelungu okanye, ukuba ngokwemiqathango ye-Estate Act, 1956, iNkosi yeNkundla ePhakamileyo ayifumenanga luhlu lwezinto zelungu, kwiNgxowa-mali yokugcinisa eyaziwa njenge-Guardian Fund.

Ngamafutshane, uMthetho uchaza umntu obesondliwa lilungu njengaye namphi na umntu:

· obumhlawulela imali yesondlo ngokomthetho;

· obungagunyaziswanga ngumthetho ukuba umhlawule imali yesondlo, ukuba loo mntu:
· ngokoluvo lweBhodi, ebexhomekeke kuwe ukuba umondle ngexa lokufa kwakho;

· ngugxa wakho, kubandakanywa umfazi wakho womtshato ngokomthetho nesithethe sakwaNtu okanye umanyano olubonwa njengomtshato ngokweenkolo zaseAsiya, kubandakanywa amaqabane esini esinye kunye nabebehlalisana ubomi babo;

· ngumntwana wakho, kubandakanywa ozelwe sele ubhubhile, ongeniswe endlwini ngokomthetho kwanomntwana ongengo wamtshato;
· ongewugunyaziswe ngumthetho ukuba umondle, ukuba ubungathanga wabhubha.

Qaphela le miba ilandelayo xa utyumba indlalifa: 

(a)
Ukuba ubhubha ungatyumbanga ndlalifa:

(i) IBhodi iya kuhlawula izibonelelo ezijongene nokufa kwabo bebesondliwa lilungu ngokulinganayo, ngokubona kweBhodi. Amaxa amaninzi ugxa welungu nabo bantwana bathatyathwa njengababexhomekeke  kwilungu, kulungiselelwa bona ubukhulu becala.

(ii)
Ukuba iBhodi ayiqapheli bantu (ayikwazi kufumana mkhondo wabantu) ababesondliwa nguwe zingaphelanga iinyanga ezili-12 ubhubhile, izibonelelo zidluliselwa kwilifa lakho.

(b)
Ukuba utyumba indlalifa engumntu obesondliwa nguwe, iBhodi iya kuluthakazelela utyumbo lwakho kuba nguwe ozazi ngcono iimfuno zabantu abebesondliwa nguwe. Khumbula ukuba iimeko zabantu abebesondliwa nguwe zingatshintsha emva kokuba ulwenzile utyumbo lwakho, kwanokuba iBhodi, ngokuqwalasela iimfuno zabo ububondla, ingathabatha izigqibo ezahlukileyo kwezo zichazwe kwincwadi yakho yotyumbo.

(c)
Ukuba utyumba indlalifa engengomntu ubesondliwa nguwe:

(i) loo mntu uya kufumana inxalenye yezibonelelo ezijongene nokufa ngokwesahlulo iBhodi esibona sifanelekile, iqwalasela nabanye abebesondliwa nguwe;

(ii) ukuba akushiyi bantu bebesondliwa nguwe, iBhodi iya kuhlawula izibonelelo ezijongene nokufa okanye eso sahlulo usichazileyo kwindlalifa/iindlalifa iinyanga  ezili-12 emva kokuba ubhubhile, kuphela xa kukho imali eseleyo emva kokuhlawulwa kwamatyala obunawo, ukuba ilifa lakho lishokoxekile.

	8.  Ukwenza iBango lesiBonelelo


Xa wena okanye abo bebesondliwa nguwe/iindlalifa zisenza ibango kwiNgxowa-mali, kufuneka zigcwalise onke amaxwebhu afanelekileyo ze ziwathumele kwiNgxowa-mali. Kubalulekile ukuba ugcwalise amaxwebhu ngolwazi olufanelekileyo xa usenza ibango lesibonelelo kwiNgxowa-mali, kungenjalo kungadaleka ulibaziseko olungeyomfuneko.

Ungafumana naluphi na uxwebhu oludingayo kuMqeshi wakho okanye uMmeli weManyano yakho, okanye ulufumane kwiNgxowa-mali ngqo.

INombolo yemfonomfono      :    (021) 950-7400

INombolo yefeksi                   :    (021) 950-7405/6/7

Ukuba wenza ibango loMhlala-phantsi, leSibonelelo soKufa okanye sokuRhoxa emsebenzini, kufuneka uthumele ifomu okanye wase buqu kwa:

133 Voortrekker Road          Garlink Building                    Oak Centre

BELLVILLE                          29 Lady Grey Street             7 Oak Street
7530                                      PAARL                                SOMERSET-WEST



           7646


         7130
okanye thumela amaxwebo akho ngeposi ku:
The Secretary

The Bargaining Council for the Building Industry

Private Bag X29

BELLVILLE

7535
Ukuba ungumqeshwa obhinqileyo (otshatileyo okanye owayetshatile ngaphambili) owenza ibango lesibonelelo, kufuneka uthumele ikopi yesiqinisekiso sakho somtshato kunye/okanye isiqinisekiso soqhawulo-mtshato. Oku kunceda iNgxowa-mali ikwazi ukulanda naziphi na izibonelelo ongaba waziqokelela phantsi kwefani yakho yobuntombi.

Xa usenza ibango lesiBonelelo

Nokuba wenza ibango laso nasiphi na isibonelelo, kufuneka ngalo lonke ixesha uthumele ngeposi okanye uzise buqu la maxwebhu alandelayo, kunye namaxwebhu adweliswe phantsi kwecandelo ngalinye:

· Ikopi yencwadi-sazisi yakho;

· ISiqinisekiso seNkonzo yeNgqesho;

· Ukuba ulilungu elingumntu obhinqileyo, ikopi yesiqinisekiso somtshato/isiqinisekiso somtshato wesintu okanye umyalelo woqhawulo-mtshato;

· Uxwebhu lwesigunyaziso sebhanki (olusayinwe yibhanki yakho olubonakalisa inombolo yeakhawunti yakho nekhowudi yegatya lebhanki olondoloza imali kulo).

Umhla: kaApril 2008

